
Corpas kontseilariak Erriberriko Antzerki Klasikoaren Jaialdiko 11. edizioko egitarauaren aurrerapena aurkeztu du 
Jaialdia uztailaren 16an hasi eta abuztuaren 1ean amaituko da
2010eko maiatzak 13, osteguna.  Kultura eta Turismo kontseilariak, Juan Ramon Corpas Mauleonek, Erriberriko Antzerki Klasikoaren Jaialdiaren 11. edizioa aurkeztu du gaur goizean, jaialdiko zuzendari Alex Ruiz Pastorrekin batera. Nafarroako Gobernuak jaialdia antolatzen du Kultur Ospakizunen Estatuko Sozietatearekin, Erriberriko Errege Jauregiarekin eta Nafarroako Jatorri Deituraren Kontseilu Arautzailearekin batera; eta babesleak dira Kultura Ministerioa, Erriberriko Udala eta Autopistas de Navarra. Aurtengo aurrekontua 782.050 eurokoa da.

Aurten, berritasun gisa, nazioarteko obrak izango ditugu ikusgai, Europan arrakasta handia izaten ari den "Macbeth", adibidez. 

Halaber, jaialdirako espazio gehiago jarriko dituzte, besteak beste: Cantareria plaza, Vianako Printzea ikastetxea, Santa Maria elizako klaustro exentua, Lorategi Zaharraren barrualdea eta Uxueko eliza.

Gainera, programa batzuk sendotu egin dira, "Pertsonaiaren ardoa” eta “Klasikoak haurrei nola kontatu”, adibidez; eta ikusleek eta kritikak eskatu dute “Izugarrikerien museoa” berriz ere egitarauan sartzea.

“E-class” delakoa ere, hau da, Arte Dramatikoko Goi Eskolen klasikoen inguruko topaketa, egonkortu egin da. Gauzak horrela, goi eskoletan planteatu dute karrera amaierako helburu gisa Erriberrin antzeztea.

Aurtengo beste helburu bat da La Cavako eszenatokian ikuskizun handi gehiago jartzea, espazio hori asteburuetan bakarrik ez erabiltzeko.

Jaialdiak, gainera, gero eta sona handiagoa dauka kanpoan. Galiziako ALT antzerki jaialdikoek Europako beste 10 jaialdiri proposatu die proiektu bateratu bat egitea eta jaialdi horietako bat Erriberrikoa da. Izan ere, jaialdiak Tarasca saria irabazi zuen iaz, Madrilgo Antzerki Espainiarrean.
Egitarauaren aurrerapena
Nazioartea

Aurten nazioarteko konpainiak ere egongo dira, normalean nazioarteko jaialdi handietan ibiltzen direnak, adibidez: Poloniako Podrozy konpainia, MACBETH lanarekin; Kubako Mefisto taldea, FUENTEOVEJUNA obraren bertsio indartsu batekin; eta Mexiko, Txile, Irlanda eta abarreko beste hainbat ikuskizun eta antzezle.
Erritu antzerki eta herri antzerkia

Erritua eta mitoa dira antzerkiaren jatorriak. Biak herri antzerki gisa garatu ziren, baina bide desberdinak hartu zituzten, gaur egun antzerki ikuskizuntzat dugun horretara heldu arte. Gauzak horrela, errituen eta mitoen gaineko hausnarketa egingo dute jaialdian, Loperen “Fuenteovejuna” obraren bertsio erritualizatuarekin eta gaur egun bizirik dirauten herri antzerkien hainbat modurekin. Hala, ikusgai izango ditugu Kalagorriko Herri Antzerkiaren “Los tres Blasones”, Zugarramurdiko Herri Antzerkiaren “Akelarre” eta “Antzerki izugarrikerien museoa" (obra horretan Erriberriko auzoek parte hartuko dute).
Garai zailak

Denborak mito bihurtutako jenio handiek ere bizi zituzten garai zail eta estuak sormen aldetik. Gaur egun garai zailak bizi ditugunez, haienak gogoratuko ditugu: “Ana Magdalena Bach” obran Johan Sebastian Bach musikariaren emaztearen bizitza kontatuko digute, eta “Interpretando a  Shakespeare” antzezlanean obra txikiak izango ditugu ikusgai, musika ekitaldi txikiekin uztartuta. Atal honetan dago, baita ere, Iñaki Fresanen errezitaldia, argumentu hari txiki batekin.
Antzirudia eta txingotea

Urrezko Mendeko komediaren bi azpigenero dira. Batak antzezleen lanaren lagungarri diren alderdi teknikoak nabarmentzen ditu. Besteak kapa eta ezpatako komedia eta fartsa klasikoa ditu iturri eta erro, eta genero espezifiko bat sortu du. Arrakasta handia izan zuten bi azpigenero horiek honako hauetan izango ditugu ikusgai: “Moda eta klasikoak” erakusketan, Angel Martinez Rogerrek (Madrilgo Arte Dramatikoko Goi Errege Eskolako zuzendariak) emango duen “Eszenografia eta antzerkiko makinak” hitzaldian, eta “Duelo de esgrima y palabras” eta Petronioren “El satiricón” obretan.
Erromesak

Santiago bidea antzerkirako historia eta testuen iturri izan da beti, Erriberrin egingo dituzten antzezlan batzuetan argi ikusten den moduan: “Mujeres coloniales”, “Romería a Santiago”, “El peregrino” eta “Retablo de peregrinos”.
Haurrei klasikoak nola kontatu 


Guraso eta haurrentzako jarduera horrek berezko estiloa eta errepertorioa dauzka dagoeneko. Haurrek izugarri gozatzen dute ikuskizunetan eta klasikoen argumentuak ezagutzen dituzte. Asmoa da argumentu horiek gurasoei haurrei kontatzen dizkieten ipuinen errepertorioan sartzea. Aurten haurrek “El lazarillo de Tormes” izango dute gozagai.
Emakumeak pertsonaia

Antzerki klasikoan emakumezko pertsonaia handiak daude. Pertsonaia horiek egitura dramatiko oso sendoak eta ertz eta ñabardura asko dituzte, eta erronkak sortu dizkie antzezle handiei. Erriberrin emakume horiez gozatu ahal izango dugu, antzezlan hauetan, besteak beste: “La moza del cántaro”, “Fuenteovejuna”, “Macbeth”, “Ana Magdalena Bach” eta “Lisistrata”
Handinahia

Antzerki klasikoak, zenbaitetan, gizakien alderdirik beldurgarriena erakusten digu, isla moduan bueltatzen digu handinahiz, gutiziaz, lukurreriaz betetako pertsonaia ilun eta beldurgarrien bitartez. Era horretako pertsonaiak obra hauetan aurkituko ditugu Erriberrin: “Macbeth”, “Calígula” eta “El avaro”.
Hitz magikoa

Ziklo hori antzerki klasikoaren oinarri diren gaiez arituko da: hitzaz eta antzezleaz. Aurten testu klasikoak aukeratu dituzte, komikoen modura kontatzeko. Borroka agerraldiak ere egongo dira: testua eta antzerkiko esgrima uztartuko dituzte, hitza eta ekintza, antzezleen trebezia agerian jartzeko. Zikloan obra hauek sartu dituzte: “Saturnino García” eta “Duelo de esgrima y palabras”.
Pertsonaiaren ardoa

Antzerkia eta ardoa. Eszena zuzendari batek haren antzezlaneko pertsonaia definituko du eta aztertuko dugu zer lotura daukan ardoarekin. Entzun eta dastatu. Aztertuko dugu eszena zuzendaritzako hizkerak zer lotura daukan ardoaren hizkerarekin, ikuspegi sinboliko, poetiko eta teatraletik.
Antzerki izugarrikerien museoa

Aurreko edizioan jende askok gozatu zuen ikuskizun horretaz.  Aurten, ikusleek eta kritikak eskatuta, Jauregira ekarri dute berriz "Antzerki izugarrikerien museoa". Gaueko ikuskizuna da, ibiltaria, Erriberriko Jauregirako apropos diseinatua. Antzerki klasikoaren eszena garrantzitsu eta tragikoenak izango ditugu ikusgai. Lan hori Erriberriko Antzerki Klasikoaren Jaialdirako egin dute apropos, Limboescena erakundearekin eta Erriberriko herritarren elkarlan estuari esker.
E-CLASS (2)  - Arte Dramatikoko Goi Eskolen klasikoen inguruko topaketa

Arte Dramatikoko Goi Eskolek karrera amaierako proiektuak erakutsiko dizkigute, klasikoekin lotutako ikuskizunak. Erriberri, beraz, etorkizuneko antzezleak, antzerki eskolak eta ikusleak elkartzeko eta hausnar egiteko lekua izango da. Lehenbiziko edizioan dagoeneko antzerki klasikoaren panoraman erreferente garrantzitsu bihurtu zen.
“Moda eta klasikoak” erakusketa

Erakusketaren helburua da moda eta antzerkia oso lotuta daudela erakustea. Horretarako, antzerki klasikoko pertsonaiak janzteko egindako 35 jantzi egongo dira ikusgai; jantzien egileak dira Elio Berhanyer, Jesus del Pozo, Francis Montesinos, Agatha Ruiz de la Prada, Devota & Lomba, Miguel Palacio eta Ana Locking. Era horretan, figuringileek arte eszenikoetan duten garrantzia azpimarratuko dute. Erakusketa hori Antzerkiaren Museoarekin elkarlanean antolatu dute.
Egileen jaialdia

Aldian-aldian testu klasikoen egileak argitara ateratzen dira, batik bat testu anonimoenak. Aurten jakinarazi dute “El lazarillo de Tormes” obraren egilea ezaguna izan daitekeela; oinarri zientifiko sendoarekin eman dute hori ezagutzera, gainera. Horregatik, egiletzaz hausnartze aldera, aurtengo edizioa egile handien gainekoa izango da: Calderon, Lope, Shakespeare, Moliere, Petronio, Marivaux, e.a.

